Supliches 
5a Domënia ia por l’ann Aa
Bel Dî, Signur dla Dlijia, 
tö nes chërdes da ester se dla tera y löm tl monn.
I un aldí tüa parora y i orun ti crëie;
Porchël periunse ch’i sunse bugn da vire aladô cun Gejú Crist tl Spirit Sant.
Al’invocaziun “Oh Dî, Signur de tüa Dlijia” 
respognunse: implëscesse cun to Spirit Sant.
1) I periun por la Dlijia: 
Scínchesse la grazia da ester “se dla tera” y “löm tl monn” por chi che stënta da crëie 
(chît) Oh Dî, Signur de tüa Dlijia, - implëscesse cun to Spirit Sant.
2) Ester “se dla tera” ó dí: ti dé saú ala vita:
Dëida tü credënc da porté tla vita pesc y amur, 
che la jënt tormentada da veres y meseries ne perdes nia la forza da vire. (chît) 
Oh Dî, Signur de tüa Dlijia - implëscesse cun to Spirit Sant.
3) Ester “löm tl monn” ó dí: porté lominus tla vita:
Dëida tü credënc da desmostré süa fede y süa speranza y da fá la vita plü lominosa (chît) 
Oh Dî, Signur de tüa Dlijia - implëscesse cun to Spirit Sant.
4) Incö recorda la Dlijia santa Josefina Bakita, na monia africana, 
che ti é da picera gnüda tuta a süa familia y che é stada sclava da jona. 
Por süa interzesciun periunse por i 28 miliuns de porsones sura döt le monn 
che vëgn dötaurela maltratades y tignides sciöche sclavs
y por i 22 miliuns de ëres che é gnüdes sforzades da se maridé (chît) 
Oh Dî, Signur de tüa Dlijia - implëscesse cun to Spirit Sant.
5) Tratan i jüc olimpics olach'al messess pordërt zede les veres
periunse por la jënt, tormentada dales veres, che mëss se dlacé y a che n'á nia da se scialdé.
(chît) Oh Dî, Signur de tüa Dlijia - implëscesse cun to Spirit Sant.
6) Renforza nosta fede tla vita eterna, 
ch’i podunse tó ite nüsc defunc te nosc perié, ch’ai röies te to lominus. (chît) 
Oh Dî, Signur de tüa Dlijia - implëscesse cun to Spirit Sant.
Bel Dî, te nes as surandé n gran compit y t'as na gran crëta te nos. 
T’ós cinamai ch’i sunse “se dla tera” y “löm tl monn”
Dëidesse da l’ester veramënter tres Gejú Crist y tl Spirit Sant. Amen. 
ACLAMAZIUNS - KYRIE
Prou: Signur Gejú Crist, tö nes chërdes da ester "se dla tera" y "löm tl monn"






Cor/comunité: Kyrie eleison/Signur, pieté de nos.
Prou: Signur Gejú Crist, tö as na gran crëta te nos y te nes surandas n gran compit






Cor/comunité: Christe eleison/Crist, pieté de nos.
Prou: Signur Gejú Crist, i se lasciun sön tüa forza y sön tüa misericordia






Cor/comunité: Kyrie eleison/Signur, pieté de nos.
